Вячеслав Гайзер: «Профессиональнӧй уджтӧмалысьяслы оз ков сетны канмусянь отсӧг»

Коми Республикаса Юралысь вӧзйис стӧчмӧдны социальнӧй отсӧг сетан механизмсӧ сэтшӧм граждана серти, кодъяс недыр кад кежлӧ колисны уджтӧг. Татшӧм сёрни вӧлі талун дінму профсоюзса лидеръяскӧд аддзысьлігӧн. 

«Некодлы абу гусятор, мый странаын ставнас и миян республикаын чужис сэтшӧм класс, сідз шусяна профессиональнӧй уджтӧмалысьяс. Тайӧ йитчӧма сыкӧд, мый канму ас кадӧ примитіс решение уджтӧмалӧмысь сетны социальнӧй отсӧг да пособие налы, кодъяс мыйтакӧ кад оз вермыны уджавны да босьтны удждон. Но беддьыдлӧн век кык пом. И сы вӧсна, мый лоис татшӧм позянлуныс, лоисны и сэтшӧм йӧз, кодъяслы тайӧ зэв лӧсяліс да кодъяс оз кӧсйыны уджавны. Сы вӧсна тайӧ механизмсӧ, мый серти сетӧны социальнӧй отсӧгсӧ удж воштысь гражданалы, колӧ вежны сідз, медым канмусянь отсӧг босьтны велалӧм йӧз водзӧ эз вермыны сыӧн пӧльзуйтчыны, да мӧд ногӧн некыдз он шу, ставнысӧ йӧйтӧдлыны, - висьталіс Вячеслав Гайзер. - Тайӧ оланпас балаяс лӧсьӧдан уджсӧ кӧ лоӧ веськӧдӧма дась нянь сёйысьяслы паныд — ме сы вӧсна. Сы вӧсна мый тайӧ сьӧмсӧ видзам асланым зептысь, медым сетны социальнӧй отсӧгсӧ торъя категория гражданалы. Отсӧгыс колӧ лоны бурӧн да подулаӧн». 

***Россиянаӧс, кодъяс оз кӧсйыны уджавны квайт тӧлысьысь дырджык, кор налы эм лӧсялана удж, вӧзйӧны мыждыны исправительнӧй уджъясӧн ӧти воӧдз кадколаст вылӧ. Уголовнӧй кывкутӧм индӧм вылӧ вӧзйыссьӧ гижны Россияса Оланподулӧ, мый удж — абу сӧмын инӧд, но и быд гражданинлӧн кывкутӧм. Федеральнӧй оланпасъясӧ пыртӧм вылӧ стӧчмӧдӧмъяссӧ дасьтіс Санкт-Петербургса законодательнӧй собрание. Матысса кадӧ вӧзйӧмсӧ пыртасны Россия Федерацияса Каналан Думаӧ.

Россияса Веськӧдлан котырлӧн официальнӧй пасъяс серти, странаын разнӧй удж юкӧнъясын уджалӧ 48 миллион морт. 20 миллион морт уджалӧ статуссӧ колана ногӧн оформиттӧг, нӧшта уджавны вермысь 18 миллион морт лыддьыссьӧны уджтӧмалысьясӧн.
